
La benedicziun da siu bab 
 
 
Miu maun duei ruassar  
sur da  tei, 
che ti daventies  
ruasseivels, 
sch’il mund fa daventar tei 
malruasseivels. 
 
 
Mi’egliada drezzel jeu sin tei,  
che ti salvies stema, 
cura ch‘ auters  
giudicheschan 
sur da tei. 
 
 
Mia cardientscha  
regalel jeu en tiu cor, 
che ti possies salvar  
confidonza, 
sche ti manegias che Dieus 
hagi bandunau tei. 
 
 
 
A Vus tuts, cars parochians, giavischein nus ina 
ventireivla fiasta e la benedicziun da Diu nies Bab che ha 
tarmess Jesus Cristus el mund, en nos dis ed en nies 
temps. 
 

Informaziuns per omisduas pleivs 
 
Ils plevons el decanat Surselva han priu la decisiun da 
dar a Glion ella baselgia parochiala, in liug central, la 
pusseivladad per retscheiver il sogn sacrament dalla 
penetienzia avon las grondas fiastas digl onn 
ecclesiastic. Plevons dil contuorn stattan a disposiziun 
per quei survetsch pastoral. 
Ils suandonts termins ein previ mintgamai allas 14.30h- 
15.30h 
Sonda, ils 29 da november Sur Dirk Jasinski, Andiast. 
Sonda, ils 6 da december Sur Markus Flury, Vella 
Sonda, ils 13 da december Sur Alfred Cavelti, Glion 
Sonda, ils 20 da december Sur Peter Aregger, Laax 
 
Benedicziun dils tschupials d’Advent dumengia, ils  
30 da november el survetsch divin. 
Igl ei in usit significont dad haver en baselgia ed a casa 
in simbol per il temps avon Nadal. Il tschupi d’Advent ha 
ina ferma e biala simbolica. Purtei pia il segn d’Advent en 
baselgia per che nus vegnien rinforzai entras la grazia da 
Diu per il bien en quei temps da gigina, glisch e pasch. 
 
La glisch da Betlehem en nossas casas. 
Sco mintg’onn retschevein nus era uonn la glisch ch’ei 
vegnida envidada a Betlehem e vegnida transportada en 
differentas tiaras. Suenter la devoziun dalla 4. dumengia 
d’Advent san ins prender la glisch a casa. Candeilas 
stattan a disposiziun. La glisch munta pasch per tuts. 
Cristus la glisch dil mund sclareschi viaden en nos dis e 
fetschi clar leu nua ch’ei drova confiert e clarezia. 
 



 
 
Communiun dils malsauns: Mesjamna,   ils 17– 12 – 08                   
      suentermiezdi 
Gratulaziun: 
Nus gratulein a Melena Landolt-Greuter per siu natalezi dad 80 
onns ils 5 da december. Sanadad e plaschers per la fiasta e per 
mintga di che Vus saveis passentar ella cuminonza da Vossa famiglia 
e da Vos vischins.  
  
Devoziun ecumena d’Advent 
Nus entschevein communablamein il temps d’Advent la dumengia, ils 
30 da november allas 17.00h en baselgia parochiala da Laax. Ils 
scolarets cun lur mussadras Barbara Rupp e Regula Casanova 
Camathias han preparau in impressiunont giug. Tuts parochians, 
famiglias ed affons ein envidai.  
Nus lein era prender la caschun e peda da sepreparar sin la vegnida 
da Cristus cun prender part dallas purschidas ch’ein indicadas el plan 
liturgic da quei temps.  
Meditaziun, silenzi, glisch, pasch.  
 
Per animar ed accumpignar ils affons havein nus perviu 3 
purschidas per affons e famiglias en quei temps. Mintga famiglia, 
mintg’affon ed ils parochians ein envidai da far diever da quellas 
purschidas.  
Cheu ina cuorta orientaziun cun indicaziuns : 
1. Devoziun ecumena : Dumengia, ils 30 da november allas 17.00h. 
Ils affons survegnan in simbol cun els a casa per decorar quel. 
2. Devoziun : Dumengia, ils 14 da december allas 17.00h. Ils affons 
portan lur simbol per ornar cun quel in pigniel da Nadal en baselgia. 
3. Devoziun avon la stalla : Dumengia, ils 28 da december allas 
16.00h. Ils affons survegnan puspei lur simbol per decorar lur pigniel 
a casa.  
Caras famiglias, fagei diever da quella idea tenor pusseivladad.  
 
Advent cun ils seniors 
Dumengia, ils 7 da december envida l’Uniun da dunnas e l’Uniun 
samaritana ils seniors ad ina sentupada d’Advent ella Sentupada. 
Cordial beinvegni a tuttas e tuts.  

Informaziuns per Falera 
 
Communiun dils malsauns:  Venderdis, 05- 12–08 suentermiezdi 

  Gievgia,     18- 12-08 suentermiezdi 
 

Gratulaziun: 
Nus gratulein a nossa parochiana Onna Barla Casutt-
Blumenthal per siu natalezi da 90 onns ils 14 da december. Da 
cor giavischein nus a Vus sanadad e benedicziun da Diu per 
mintga di. Ina ventireivla fiasta el ravugl dalla famiglia seigi regalau 
a Vus.  
 
Devoziun d’Advent cun il patratg: 
Nus purtein glisch en nies vitg e vischinadi. 
 
Sonda, ils 29 da november allas 18.00h lein nus ent scheiver  
communablamein il temps da spetga sin Nadal . Cun glisch, 
cant ed oraziun sepreparein nus en quels dis per esser veglionts 
sils fastitgs da Cristus el mund. Nus serimnein allas 18.00h sin 
plaz posta per quella devoziun. Cordial beinvegni a tuts 
parochians, affons e famiglias. Cun glisch mein nus tras il vitg e 
fagein ponderaziuns en treis loghens. Alla gruppa d il 
survetsch divin preeucaristic ed a tuttas e tuts ch e 
collaboreschan e segidan in cordial Dieus paghi.  
 
Il survetsch divin dil plaid la vigelgia da Nadal  
ei era preparaus uonn dils scolarets cun lur mussadra Josefina 
Candrian-Casutt. Nus selegrein sin quella sera da Nadal che dat a 
tuts in’atmosfera da legria ed engraziament sur dalla 
naschientscha da Cristus. Nus envidein tuts affons, famiglias e 
parochian ils 24 da december allas 17.00h. A caschun da quei 
survetsch divin vegn era repartgiu la s. communiun.  
 
Oraziun d’Advent 
Odem baselgia anfleis vus cudischets cun impuls per oraziun e 
meditaziun en quest temps. Els stattan a vossa disposiziun. 
 

Informaziuns per Laax 


